
ABSTRAK 

 

 

 

Aset adalah harta yang amat bernilai kepada semua peringkat masyarakat. 

Pemilikan aset atau bangunan bagi sesebuah organisasi mampu memberi tahap terbaik 

dalam penyampaian perkhidmatan kepada pelanggan. Setiap bangunan awam atau 

premis kerajaan perlu diurus dengan cekap dan berkesan supaya ianya mampu 

memberi perkhidmatan memuaskan kepada pengguna dalam mencapai matlamat 

operasi sesebuah organisasi. Pengurusan aset yang baik adalah bergantung kepada 

pengurusan fasiliti yang dilaksanakan terhadap aset tersebut. Sesebuah organisasi 

mestilah membuat perancangan secara sistematik dalam mengurus aset dan fasiliti 

dengan berkesan supaya dapat menjamin keselamatan pengguna dan pelanggan. 

Dalam menjayakan pengurusan aset dan fasiliti di premis ILA pelbagai panduan telah 

dikeluarkan oleh agensi yang berkaitan seperti DPAK dan TPATA yang menjadi 

sumber asas rujukan dan panduan dalam memastikan tahap penyenggaraan yang 

terbaik kepada bangunan dan fasiliti sedia ada. Pihak JKR pula telah mengeluarkan 

Garispanduan Pemeriksaan dan Penilaian Keadaan Bangunan Sedia ada yang boleh 

digunapakai untuk menjalankan pemeriksaan ke atas bangunan. Namun begitu 

kesedaran untuk melaksanakan audit bangunan masih lagi belum mencapai tahap yang 

sepatutnya telah mengakibatkan insiden-insiden yang tidak diingini berlaku seperti 

kebakaran dan sebagainya. Oleh itu kajian yang dilaksanakan ini bagi mengenalpasti 

faktor-faktor yang mempengaruhi perlaksanaan audit di ILA, diharapkan dapat 

membantu pihak ILA dan pihak berkuasa dalam memperbaiki keadaan sedia dan 

seterusnya mengelakkan dari kejadian-kejadian yang tidak diingini berlaku. Sebanyak 

empat (4) kumpulan responden telah ditemubual iaitu pihak INSPEN, INTAN, ILKAP 

dan JKR, bagi mengenalpasti faktor-faktor yang mempengaruhi perlaksanaan audit 

ILA. Hasil kajian mendapati terdapat tiga belas (13) faktor utama yang menyumbang 

terhadap keadaan ini. Analisis selanjutnya yang menggunakan indeks keutamaan telah 

menunjukkan tiga (3) faktor utama yang menyumbang kepada senario ini adalah 

komitmen pihak pengurusan, kewangan dan pengurusan rekod yang berkesan sangat 

mempengaruhi terhadap tahap perlaksanaan audit bangunan ini. 

ABSTRACT 

 

 

 

Asset is an invaluable property to all levels of community. Asset or building 

ownership to an organisation has the capability of delivering the best services to its 

customers. Every public building or government premise has to be managed efficiently 

and effectively so that it is able to delivery satisfactory services to customers in 

achieving the aim of the organisation. A good asset management would depend on the 

implementation of facility management on the particular asset. An organisation must 

conduct a systematic planning in managing the asset and facility effectively to ensure 

users and customers security. In order to succeed in the management of asset and 

facility in Public Training Institutions (ILA), several guidelines have been issued by 

related agencies namely DPAK and TPATA which are the basic/fundamental source 

of reference and guide in ensuring the best maintenance level for the existing buildings 

and facilities. Public Works Department (JKR) too has issued Garis Panduan 

Pemeriksaan dan Penilaian Keadaan Bangunan Sedia ada which could be used in 

conducting examination on a building. Nonetheless, the awareness on the 

implementation of building audit has yet to reach an expected level which led to the 

occurrence of undesired incidents such as fire breakouts and others. Therefore, the 

study conducted in identifying the factors that influence audit implementation in ILA 

is hoped to assist these institutions and the relevant quarters in improving the current 

situation and subsequently avoid uncalled situation from occurring. Four groups of 

respondents are interviewed namely INSPEN, INTAN, ILKAP dan JKR, in identifying 

the factors that influence audit implementation in ILA. The study findings have 

identified 13 main factors that contributed to the situation. Further analysis using 

priority index shows that the three main factors that contributed to this scenario and 

highly influential on the level of building audit implementation are the commitment of 

the management, finance and effective record management. 

BAB 1 

 

 

 
PENDAHULUAN 

 

 

 

 

1.1 Latar Belakang Kajian 

 

 
Aset adalah harta yang amat bernilai kepada semua peringkat masyarakat. 

Pemilikan aset atau bangunan bagi sesebuah organisasi mampu memberi tahap terbaik 

dalam penyampaian perkhidmatan kepada pelanggan. Aset boleh dibahagikan kepada 

empat kategori iaitu aset alih, aset tak alih, harta intelektual dan aset hidup. Nilai 

sesuatu aset boleh diukur melalui tiga aspek utama yang terdiri daripada aspek fizikal, 

ekonomi dan fungsi. Perubahan dalam nilai aset yang disebabkan oleh faktor-faktor 

ekonomi dan fungsinya kadang-kadang sukar untuk dikesan atau diurus khususnya 

kerana faktor-faktor ini adalah di luar kawalan, manakala perubahan pada faktor-faktor 

fizikal boleh dikawal kerana ianya dapat diuruskan oleh pengurus aset atau pengurus 

fasiliti. 

 

Berdasarkan kajian Hitapriya Suprayitno, Ria Asih Aryani Soemitro (2008), 

aset dilihat sebagai pemangkin kelangsungan infrastruktur semasa bagi sesebuah 

negara yang terikat kepada tujuh elemen utama iaitu aset infrastruktur, fungsi aset 

infrastruktur, struktur dan fizikal infrastruktur, kitaran aset infrastruktur, ekonomi 

infrastruktur dan kaedah pengurusan infrastruktur. Kajian ini memberi fokus kepada 

aset-aset infrastruktur sahaja. Namun aset secara menyeluruh tidak tertakluk kepada 

infrastruktur tetapi turut meliputi bangunan, aset alih seperti kenderaan, loji, jentera, 

harta intelektual dan aset hidup. 

 

Pengurusan aset yang baik adalah bergantung kepada pengurusan fasiliti yang 

dilaksanakan terhadap aset tersebut. Pengurusan fasiliti (FM) adalah satu bidang yang 

semakin diberi perhatian di mana-mana organisasi. Bidang ini melibatkan pelbagai 

aktiviti dan disiplin yang mampu memberi kesan positif kepada mana-mana organisasi 

yang menjalankan aktiviti penyenggaraan dengan baik. Pengurusan aset dan fasiliti 

yang baik dan berkesan akan membantu memudahkan pengendalian sesuatu 

organisasi, operasi, kumpulan kerja, kumpulan projek, individu, pembekal dan 

pelanggan (Nutt, B., and Mclennan, P. 2003). 

 

Pengurusan fasiliti adalah seni dalam pengurusan sumber manusia dan tempat 

untuk mencapai nilai terbaik untuk wang dengan mengimbangi antara keperluan 

pengguna dan keperluan perniagaan untuk mencapai keberkesanan organisasi 

optimum (Cox, 2008). Pengurusan Fasiliti yang sistematik mampu memberikan kesan 

positif bukan sahaja kepada alam sekitar tetapi juga kepada imej, nilai malah 

keselamatan bangunan itu sendiri (Hidayah Noor Jamal, 2008). 

 

Secara umum, organisasi dibahagikan kepada dua iaitu swasta dan badan- 

badan kerajaan. Setiap bangunan awam atau premis kerajaan perlu diurus dengan 

cekap dan berkesan supaya ianya mampu memberi perkhidmatan memuaskan kepada 

pengguna dalam mencapai matlamat operasi sesebuah organisasi. Fungsi bangunan 

adalah bagi menjalankan aktiviti seharian dan aktiviti penyenggaraan bangunan amat 

diperlukan sebaik sahaja bangunan disiapkan. Melalui kajian oleh Saleh dan 

Pendlebury (2006), memberi penekanan terhadap pengurusan masa hadapan aset 

tersebut, bermula dari pengurusan aset semasa hingga kepada audit aset tersebut. 

Kajian ini merangkumi kajian terhadap premis-premis awam milik kerajaan yang 

terdiri daripada bangunan-bangunan kerajaan milik Kerajaan Persekutuan, Kerajaan 

Negeri dan Kerajaan Tempatan. 

 

Dalam persoalan semasa, kewujudan Institut Latihan Awam (ILA) yang 

merupakan aset kerajaan berfungsi bagi menyokong pembangunan intelektual dan 

pembangunan modal insan penjawat awam, badan berkanun, agensi kerajaan dan 

swasta yang perlu dilihat tahap pengurusan aset dan fasilitinya bagi menjamin 

keselamatan dan nilai modal harta tanah tersebut. Jadual 1.1 menunjukkan statistik 

Institut Latihan Awam di Malaysia. 

Jadual 1.1 Institut Latihan Awam Mengikut Kementerian (Portal MyTC, 2020) 
 

BIL KEMENTERIAN 
JUMLAH 

ILA (buah) 

1 Jabatan Perdana Menteri (JPM) 43 

2 Kementerian Pembangunan Luar Bandar (KPLB) 34 

3 Kementerian Pengajian Tinggi (KPT) 111 

4 Kementerian Pendidikan 34 

5 Kementerian Pertanian 30 

6 Kementerian Sumber Manusia 33 

7 Pentadbiran Kerajaan Negeri 41 

8 Kementerian Belia dan Sukan (KBS) 22 

9 Kementerian Dalam Negeri 9 

10 Kementerian Kesihatan 8 

11 Kementerian Pembangunan Wilayah, Keluarga dan 

Masyarakat 

4 

12 Kementerian Luar Negara 9 

13 Kementerian Pelancongan 1 

14 Kementerian Pengangkutan 6 

15 Kementerian Kewangan Malaysia (MOF) 9 

16 Kementerian Perdagangan Antarabangsa dan Industri 1 

17 Kementerian Perdagangan Dalam Negeri & Hal Ehwal 

Pengguna 

3 

18 Kementerian Pertahanan 2 

19 Kementerian Pembangunan & Kerajaan Tempatan 8 

20 Kementerian Suruhanjaya Teknologi dan Inovasi 2 

21 Kementerian Tenaga, Teknologi Hijau & Air (KETTHA 1 

22 Kementerian Wilayah 2 

Fungsi ILA adalah untuk melahirkan paras kecekapan dan mutu nilai 

profesional sesebuah organisasi. Ini dinyatakan dalam kajian yang dibuat oleh Charles 

M.V dan Vlad Vaiman (2012) keupayaan penguasaan dalam pengurusan bakat turut 

dipengaruhi oleh kemudahan aset yang mampu diberikan oleh institusi tersebut 

berpandukan tahap kecekapan aset semasanya. Dalam kes Institut Penilaian Negara 

(INSPEN) yang berfungsi sebagai pusat kecemerlangan akademik dan latihan dalam 

bidang penilaian dan perkhidmatan harta, INSPEN turut mempunyai aset-aset yang 

terdiri daripada pelbagai jenis seperti mana Jadual 1.2. 

 

Jadual 1.2 Jenis Aset INSPEN (Unit Pengurusan Harta dan Fasiliti 

INSPEN,2019) 

 

BIL KATEGORI ASET JENIS 

1. Aset Fizikal Blok pentadbiran dan akademik, blok 

perpustakaan, dewan besar, asrama pelajar, 

kompleks sukan, blok profesional, surau, 

kuarters kakitangan, kantin dan pusat khidmat 

berpusat (PKB) 

2. Aset Mekanikal Sistem lif, sistem pendingin hawa berpusat, 

sistem pengudaraan, sistem pemadan api, 

barrier gate dan lain-lain lagi. 

3. Aset Elektrik Set generator dan bilik suis utama, sistem 

pencegahan kilat, Uninterrauptible Power 

Supply (UPS), High and low voltage sistem, 

sistem dan peralatan telekomunikasi dan lain- 

lain lagi. 

4. Aset Saliran Sistem pembetungan dan saliran 

1.2 Penyataan Masalah 

 

 
Kembali kepada persoalan pengurusan aset dan fasiliti, kebelakangan ini 

banyak isu dan kemalangan yang berlaku di bangunan-bangunan sama ada bangunan 

persendirian dan bangunan kerajaan. Keadaan ini berpunca dari kurangnya pengurusan 

terhadap fasiliti dan kemudahan yang mengakibatkan kegagalan terhadap fungsi 

struktur dan kemudahan seperti lif, sistem pencegahan kebakaran, alat pendingin hawa 

dan sebagainya. Perancangan rapi dan terperinci perlu diberi penekanan terutamanya 

dari aspek penyenggaraan sistem fasiliti, pendawaian dan struktur bangunan. Ketiga-

tiga aspek ini perlu dipandang serius dengan melaksanakan audit dan pemeriksaan 

secara sistematik untuk memastikan keselamatan dan kelancaran premis yang 

diduduki. 

 

Audit bangunan adalah merupakan aspek penting dalam membuat perancangan 

penyelenggaraan yang berkesan terhadap bangunan dan fasiliti. Proses pengauditan 

melibatkan pemeriksaan secara menyeluruh terhadap fungsi struktur dan kemudahan 

seperti lif, sistem pencegahan kebakaran, pendawaian elektrik alat pendingin hawa dan 

kemudahan lain yang disediakan bagi mengenal pasti pelbagai bahaya dan risiko 

disebabkan oleh litar pintas, pendawaian lama dan salutan mudah terbakar di dalam 

bangunan tersebut. Ini dapat membantu pihak yang terlibat mengambil tindakan segera 

untuk membetulkan keadaan. 

 

Isu pertama yang timbul dimana bangunan INSPEN ini tidak pernah dijalankan 

kerja-kerja pengauditan terhadap aset-aset semasanya yang meliputi struktur 

bangunan, mekanikal, elektrik, perpaipan dan lain-lain aset. Bangunan INSPEN telah 

siap pada tahun 2010 dan mula beroperasi sepenuhnya pada tahun 2011. Sepanjang 

tempoh tersebut bangunan ini tidak pernah melalui apa-apa proses audit terhadap aset 

dan fasiliti keseluruhannya. Rekod penyenggaraan bagi fasiliti dan struktur bangunan 

INSPEN menunjukkan peningkatan dari setahun ke setahun, dimana ia telah menelan 

belanja yang tinggi iaitu lebih kurang RM900,000.00 setahun. Daripada isu ketiadaan 

audit yang pernah dijalankan maka timbul satu persoalan berhubung keperluan 

terhadap menjalankan audit secara menyeluruh bagi membolehkan pihak pengurusan 

membuat perancangan secara strategik yang dapat menjamin keselamatan penghuni 

dan keselamatan modal bangunan ini. 

 

Ekoran dari persoalan ini, timbul isu utama adalah berkaitan apakah faktor- 

faktor yang menyebabkan audit bangunan tidak dijalankan secara menyeluruh oleh 

INSPEN. Dengan pelaksanaan audit bangunan ini, kejadian-kejadian yang tidak 

diingini seperti mana yang terjadi kepada Hospital Sultanah Aminah di Johor Bahru 

pada 25 Oktober 2016 dan Institut Perubatan Forensik Negara, Kuala Lumpur pada 17 

Mac 2018, dapat dielakkan daripada berlaku di bangunan INSPEN. Rentetan daripada 

kejadian tersebut Kementerian Kesihatan telah bekerjasama dengan Jabatan Bomba 

dan Penyelamat serta Jabatan Kerja Raya (JKR) bagi melakukan audit keselamatan 

secara terperinci terhadap 48 buah hospital berusia lebih 50 tahun di seluruh negara 

mulai tahun 2017. Terbaru pada Mac 2019 adalah kejadian kebakaran di bahagian 

Makmal Patologi, Institut Perubatan Forensik Negara (IPFN), Hospital Kuala Lumpur 

(HKL), menunjukkan keperluan dikuatkuasakan audit ke atas bangunan yang menjadi 

tumpuan awam. Menyedari kepentingan keselamatan ini, pihak INSPEN perlu 

melakukan pemeriksaan berkala untuk memastikan keselamatan kakitangan, pelajar 

dan pengunjung terjamin. 

 

 

 
1.3 Persoalan Kajian 

 

 
Terdapat dua persoalan kajian di dalam kajian ini ialah: 

 

 
i. Apakah faktor yang menyumbang kepada tahap pelaksanaan audit bangunan 

di INSPEN? 

ii. Apakah faktor utama yang mempengaruhi tahap pelaksanaan audit bangunan 

di INSPEN? 



7  

1.4 Objektif Kajian 

 

 
Bagi menjawab persoalan kajian yang telah ditetapkan, dua (2) objektif telah 

digariskan seperti berikut: 

 

i. Mengenal pasti faktor-faktor yang mempengaruhi pelaksanaan audit bangunan 

INSPEN. 

ii. Menentukan faktor kritikal dalam melaksanakan audit bangunan di INSPEN. 

 

 

 

1.5 Skop Kajian 

 

 
Kajian dijalankan khusus kepada bangunan INSPEN yang merupakan sebuah 

institusi latihan awam (ILA) bagi Jabatan Penilaian dan Perkhidmatan Harta (JPPH). 

Ia merupakan satu-satunya pusat latihan yang memberi perkhidmatan dalam bidang 

penilaian dan perkhidmatan harta tanah. Fungsi utama INSPEN terdiri dari tiga (3) 

bidang utama iaitu latihan, akademik dan penyelidikan. INSPEN telah dibangunkan 

dengan kemudahan sebuah institut latihan, pendidikan dan pada tahun 2007 dan telah 

mula beroperasi sepenuhnya pada tahun 2011. Pembangunan yang terdapat di atas 

tapak seluas 40 ekar ini adalah blok pentadbiran, pusat latihan dan akademik, asrama 

pelajar, kompleks sukan dan kuarters. INSPEN mempunyai kemudahan pengajaran 

dan pembelajaran yang dapat menampung lebih kurang 1000 orang pelajar sedia ada, 

disamping, peserta kursus, pelanggan dan kakitangan. Bangunan–bangunan ini juga 

dilengkapi dengan peralatan M&E bagi menjamin operasi bangunan seperti sistem 

penghawa dingin, sistem lif, sistem siar raya, sistem pencegahan kebakaran dan sistem 

pencahayaan (lighting sistem). 

1.6 Metodologi 

 

 
Kajian yang dijalankan ini melibatkan empat (4) peringkat utama. Daripada isu 

dan masalah yang telah ditentukan, penyelidik akan membentuk objektif kajian. Dalam 

menjalankan kajian ini penyelidik terlebih dahulu mengenalpasti masalah yang akan 

dikaji. Seterusnya, pengkaji perlu menentukan objektif bagi kajian yang akan 

dijalankan. Bagi mencapai objektif terdapat empat (4) peringkat utama yang perlu 

dilakukan iaitu kajian teori, pengumpulan data, analisis dan penemuan serta akhir 

sekali adalah kesimpulan dan cadangan. 

 

i. Kajian Teori 

 

 
Pada peringkat kajian teori atau lebih dikenali sebagai kajian literatur ia akan 

membincangkan asas-asas teoritikal dengan lebih dalam mengenai bidang yang ingin 

dikaji iaitu keperluan audit bangunan dalam skop pengurusan fasiliti dan 

penyenggaraan melalui definasi, jenis audit, skop audit bangunan dan komponen yang 

diperlukan semasa melakukan audit bangunan. 

 

ii. Pengumpulan Data 

 

 
Pada peringkat seterusnya, kerja pengumpulan data akan dimulakan. Pada 

peringkat ketiga ini, dua pendekatan digunakan iaitu pendekatan kuantitatif dan juga 

kualitatif. Data yang akan dikumpul terdiri daripada: 

 

a) Data Primer 

 

 
Data jenis ini diperolehi kaedah temubual berstruktur bagi mendapatkan 

pandangan dan maklumat berkaitan tahap pelaksaanaan audit dan faktor penyebab 

audit tidak dijalankan di INSPEN. Kumpulan yang terlibat dalam kajian ini adalah 

terdiri daripada Pihak Pengurusan INSPEN iaitu Pengarah INSPEN, Pendaftar dan 

pihak Pengurusan Harta & Fasiliti INSPEN dan juga Institut Latihan Awam (ILA) 

yang telah dikenalpasti. Kumpulan kedua merupakan pihak berkuasa dalam 

pelaksanaan audit iaitu Jabatan Kerja Raya (JKR). 

b) Data Sekunder 

 

 
Data sekunder merupakan data-data yang dikumpul dan diperolehi secara 

bertulis melalui rujukan keatas jurnal-jurnal, artikal, suratkhabar, tesis-tesis lepas, 

buku-buku, internet dan banyak lagi. Melalui pembacaan, segala maklumat atau data 

akan dicatat dan dihuraikan mengikut skop. Ia juga digunakan bagi menyokong fakta- 

fakta dan huraian yang dikemukakan. Selain itu, pada peringkat ini juga akan 

diterangkan mengenai kes kajian. Kes kajian yang dipilih adalah bangunan INSPEN. 

Dalam bab ini juga pengkaji akan memberi penerangan secara terperinci berkaitan 

sejarah bangunan itu, keluasan, kemudahan bangunan dan unit penyenggaraan di 

bangunan tersebut. 

 

iii. Analisis dan Penemuan 

 

 
Semua data yang diperoleh daripada pandangan serta pendapat semasa sesi 

temubual akan dikumpulkan, diproses dan digabungkan. Setelah itu kerja-kerja 

menganalisis data akan dilakukan bagi mencapai objektif kajian yang ditetapkan. 

 

iv. Cadangan dan Kesimpulan 

 

 
Peringkat ini merupakan peringkat terakhir dalam kajian ini ia akan melibatkan 

proses kesimpulan berdasarkan keseluruhan kajian yang dijalankan. Kesimpulan 

dibuat bagi memastikan hasil kajian itu mencapat matlamat yang telah ditetapkan. 

Pada bahagian ini juga akan dinyatakan beberapa cadangan yang dirasakan wajar pada 

pengkaji dengan tujuan penambahbaikan ke atas audit bangunan. Rajah 1.1 adalah 

ringkasan metodologi kajian. 

Mengenal pasti faktor-faktor yang 

mempengaruhi pelaksanaan audit bangunan 

Menentukan faktor kritikal dalam 

melaksanakan audit bangunan di INSPEN. 

 

 
 

 
 

Menerangkan tentang definisi audit, 

objektif gerak kerja dan kepentingan 

sesuatu audit itu dijalankan 

 

Menerangkan tentang keperluan untuk 

melaksanakan audit dan skop kerja 

yang lengkap dalam pelaksanaan audit 

 

 

 

 

Data Primer 

• Temu bual 

Pungutan 

Data dan Kes 

Kajian 

Data Sekunder 

• Tesis /Jurnal 

• Laporan/ 

rekod 

 

 
 

Mencapai Objektif 
 

 

 

 

 

 

 

Rajah 1.1 Carta Alir Metodologi Kajian (Kajian Penyelidik, 2020) 

Tajuk: Faktor-Faktor Yang Mempengaruhi 

Pelaksanaan Audit Bangunan Di Institut Latihan 

ULASAN DAN KAJIAN LITERATUR 

ANALISIS DAN PENEMUAN 

PENYATAAN MASALAH 

OBJEKTIF KAJIAN 

CADANGAN DAN KESIMPULAN 

1.7 Susun Atur Bab 

 

 
Kajian ini mengandungi beberapa bab keseluruhannya yang merangkumi 

pengenalan, teori asas mengenai audit bangunan, metodologi kajian, kajian kes, 

analisis kajian, penemuan dan perbincangan dan akhir sekali adalah cadangan dan 

kesimpulan. Susun atur bab ini telah dilakukan mengikut keutamaan di dalam kajian. 

Berikut merupakan perkara yang akan dilakukan di dalam setiap bab. 

 

 

 
1.7.1 Bab Satu : Pengenalan 

 

 
Bab ini menerangkan secara ringkas mengenai permulaan bagi kajian yang 

bakal dihasilkan ia merangkumi pengenalan, penyataan masalah yang dapat dikenal 

pasti semasa pembacaan dilakukan, objektif yang bakal dihasilkan pada akhir bab ini, 

seterusnya adalah skop kajian yang telah dipilih, kepentingan kajian ini dan akhir 

sekali adalah susun atur bab yang menerangkan susunan bab-bab bagi kajian ini. 

 

 

 
1.7.2 Bab Dua : Kajian Literatur 

 

 
Bab ini dilakukan dengan merujuk kepada hasil penulisan yang diterima 

melalui pelbagai sumber rujukan seperti internet, buku, akhbar, laporan dan 

sebagainya. Penulisan yang bakal dihasilkan daripada bab ini seperti definisi, skop 

kerja audit, proses audit dan komponen yang perlu dipertimbangkan ketika melakukan 

audit bangunan. 

 

 

 
1.7.3 Bab Tiga : Metodologi Kajian 

 

 
Bab ini akan membincangkan mengenai proses dan kaedah yang digunakan 

dalam melaksanakan kajian ini. Antara kaedah yang digunakan dalam pengumpulan 

data adalah dengan menjalankan temu bual dengan pihak yang berkepentingan dan 

lawat periksa terhadap bangunan dan fasiliti yang menjadi kes kajian. Selain itu ia akan 

menerangkan mengenai skop kajian yang dipilih iaitu bangunan Institut Penilaian 

Negara (INSPEN). 

 

 

 
1.7.4 Bab Empat : Kajian Kes 

 

 
Dalam kajian ini kes kajian yang dipilih adalah bangunan INSPEN yang 

merupakan institut latihan awam (ILA) bagi Jabatan Penilaian dan Perkhidmatan 

Harta, Kementerian Kewangan. 

 

 

 
1.7.5 Bab Lima : Analisis Kajian 

 

 
Bab lima (5) merupakan peringkat menganalisis data-data yang telah 

diperolehi daripada pemerhatian dan temu bual yang dijalankan. Analisis data yang 

dijalankan ini bertujuan bagi mengumpulkan segala data-data untuk mencapai objektif 

kajian yang telah ditentukan. 

 

 

 
1.7.6 Bab Enam : Rumusan 

 

 
Akhir sekali adalah bab enam (6) iaitu kesimpulan dan cadangan. Bab terakhir 

dalam kajian ini akan memberikan kesimpulan secara menyeluruh tentang kajian yang 

dilakukan. Selain itu, pengkaji akan memberikan cadangan yang dirasakan sesuai bagi 

audit bangunan. Sebagai penutup, satu kesimpulan lengkap akan dibuat tentang 

keseluruhan kajian yang telah dijalankan. 

1.8 Kepentingan Kajian 

 

 
Hasil kajian ini adalah bertujuan untuk memberikan pendedahan tentang 

kepentingan audit bangunan bagi mengekalkan nilai dan jangka hayat bangunan 

tersebut. Antara pihak-pihak yang terlibat secara langsung atau tidak langsung adalah:- 

 

1.8.1 Pemilik Bangunan adalah Jabatan Penilaian dan Perkhidmatan Harta 

(JPPH), Kementerian Kewangan Malaysia 

 

Dengan adanya audit bangunan pemilik bangunan dapat mengetahui tahap 

keadaan bangunan dan fasiliti mereka. Sebagai pemilik bangunan keselamatan 

pengguna adalah penting bagi menjaga imej organisasi, memastikan keselamatan 

pengguna dan pengunjung serta dapat mengekalkan nilai dan keadaan fizikal 

bangunan. Penemuan kajian membolehkan pihak pengurusan INSPEN menggubal 

dasar dan polisi audit disamping mengatasi kelemahan sedia ada dengan mengambil 

kira keadaan semasa. 

 

1.8.2 Pihak pengurusan fasiliti di INSPEN 

 

 
Kajian ini juga dapat membantu pihak pengurusan fasiliti di INSPEN dalam 

merancang kerja-kerja penyenggaraan dan pembaikan terhadap fasiliti sedia ada dan 

struktur fizikal bangunan. Penemuan audit dapat memberi gambaran yang jelas 

berkaitan bidang dan skop yang perlu diutamakan. Dengan itu, mereka boleh 

merancang secara strategik dari segi kos serta mengelakkan berlakunya insiden- 

insiden kemalangan serta dapat memanjangkan jangka hayat bangunan. Kajian ini juga 

membantu pihak terlibat dalam merancang pelaksanaan audit secara berkala dengan 

memberi perhatian khusus terhadap faktor yang telah dikenal pasti. 

1.8.3 Organisasi Pengauditan 

 

 
Memberi gambaran jelas terhadap tahap pelaksanaan audit di bangunan- 

bangunan kerajaan. Penemuan kajian juga akan dapat membantu mereka dalam 

menyediakan perancangan yang strategik dengan memberi kefahaman terhadap proses 

audit bangunan. 

